
Muittuhus influeansaboahkuheami birra

Dál lea dán jagáš influeansaboahkuheapmi boahtán. Norggas bistá influeansaáigodat dábálaččat skábmamánus cuoŋománnui. Berret boahkohuvvot buori áiggis vai leat buoremusat vejolaččat suddjejuvvon. 

Influeansaboahkuheapmi ávžžuhuvvo buohkaide badjel 65 jagi, nissoniidda geat leat áhpeheamit 2. ja 3. áhpehisáigodagas, olbmuide geain lea váibmo- ja geahpesdávda, monimuš- dahje vuoivvasváidun, soames nevrologiijalaš dilálašvuođat, jus lea hedjonan vuostálastinnákca dávddaid vuostá (immunsuodjalus) ja olbmuide geain lea duođalaš buoidivuohta (BMI badjel 40).

Dát dilálašvuođat dagahit stuorát riskka duođalaš influeansadávdii ja váttuide mat sáhttet dagahit ahte fertet buohccivissui čálihuvvot. Influeansa sáhttá dagahit geahpesvuolšši ja ahte bissovaš vuođđodávddat vearránit, ja soapmásat vásihit ahte dearvvašvuohta hedjona bissovažžan. Lea čájehuvvon ahte boahkuheapmi unnida riskka dákkár váttuide. Dasa lassin lea boahkuhuvvon olbmuin badjel 65 jagi unnit riska váibmodohppehahkii ja gáldnanvihkái influeansaáigodagas go sis guđet eai leat boahkuhuvvon. 

